MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 37

L-Erbgħa, 6 ta’ Frar, 2019.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:34 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Robert Abela; l-Onor. Clayton Bartolo; l-Onor. Julia Farrugia Portelli (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi); l-Onor. Alex Muscat; l-Onor. Chris Said, u l-Onor. Ivan Bartolo (sostitut tal-Onor. Kristy Debono), kienu preżenti.

TALBA

L-Iskrivana qalet it-talba.


MINUTI

Il-Minuti ta’ Laqgħa Nru. 36 li saret fit-30 ta’ Jannar 2019, ġew konfermati. 


DISKUSSJONI DWAR IR-RAPPORT TAL-AWDITUR ĠENERALI INTITOLAT “AN INVESTIGATION OF PROPERTY TRANSFERS BETWEEN 2006 AND 2013: THE EXPROPRIATION OF THE PROPERTY AT FEKRUNA BAY, ST PAUL’S BAY” (Kont.)

Il-Kumitat irriżuma d-diskussjoni mit-30 ta’ Jannar 2019.

Fit-2:37 p.m. l-Onor. Jason Azzopardi ġie msejjaħ fil-Kamra sabiex jixhed bl-istess ġurament li kien ingħata f’laqgħa preċedenti tal-Kumitat.

Waqt ix-xhieda tiegħu, l-Onor. Jason Azzopardi uża l-kelma “ipokrita” fil-konfront tal-Prim Ministru, u l-Onor. Robert Abela oġġezzjona għal dan u qal li aktar tard fil-laqgħa kien se jagħmel talba għal ruling mingħand l-Ispeaker dwar jekk l-użu ta’ dik il-kelma kenitx tmur kontra Ordni Permanenti 60.

Aktar tard fl-istess xhieda, l-Onor. Jason Azzopardi uża l-kelma “qarrieqi” fil-konfront tal-Onor. Alex Muscat.  Wara li n-naħa tal-Gvern oġġezzjonaw għall-użu ta’ din il-kelma, iċ-Chairman talab li tiġi rtirata u l-Onor. Azzopardi rtiraha. (vide Minuti Nru. 38)

Fit-3:54 p.m. l-Onor. Azzopardi spiċċa  jagħti x-xhieda tiegħu għal din il-laqgħa.

Meta fl-aħħar tal-laqgħa l-Onor. Robert Abela ġie mistoqsi miċ-Chairman jekk kienx se jitlob għal ruling mingħand l-Ispeaker, huwa qal li jekk l-Onor. Azzopardi lest jirtira l-kelma “ipokrita” li kien uża fil-konfront tal-Prim Ministru allura hu ma kienx se jitlob għal ruling.

L-Onor. Jason Azzopardi ġie mistoqsi miċ-Chairman jekk kienx lest li jirtira l-kelma u huwa qal li kien qed jirtiraha. Għaldaqstant it-talba għar-ruling ġiet irtirata.

Id-diskussjoni dwar dan ir-rapport kienet interrotta u baqgħet aġġornata.

Fl-3:59 p.m. il-Kumitat aġġorna għal data li kellha tiġi komunikata aktar tard.

